
	   1. ՀՀ առողջապահության նախարարության
	23.02.2022 թ.

	
	N ԱԱ/02.2/4082-2022

	Դիտողություններ և առաջարկություններ չկան
	 Ընդունվել է ի գիտություն:

	  2. ՀՀ  կրթության, գիտության, մշակույթի և սպորտի նախարարություն
	25.02.2022 թ.

	
	N 01/18.2/4134-2022

	1. Կրթության ոլորտի օրենքների կարգավորումների համաձայն՝ որակվորումը հիմնական կրթական ծրագրերով ուսումնառության ավարտին ամփոփիչ ատեստավորման արդյունքում մասնագիտական որակավորման բնութագրին անձի համապատասխանությունը հավաստող կարգավիճակ է /օրինակ՝ բակալավրի, մագիստրոսի որակավորումներ/:
Նախագծում կիրառվում են «որակավորված անձնական օգնական»,  «որակավորում չունեցող անձնական օգնական» հասկացությունները, իսկ 13-րդ (ներկայիս 11) կետով նշված է, թե ով կարող է դիմել անձնական օգնականի որակավորում ստանալու համար:
Ելնելով վերագրյալից՝ տարընկալումներից խուսափելու համար անհրաժեշտ է հստակեցնել որակավորում ստանալու գործընթացը, ինչպես նաև «որակավորում» հասկացությունը: Առաջարկում ենք այն փոխարինել այլ եզրույթով կամ նախագծի 13-րդ կետը շարադրել հետևյալ խմբագրությամբ՝ «13. Ցանկացած անձ, ով բավարարում է սույն որոշման 12-րդ կետով, ինչպես նաև անկախ կյանքի կենտրոնների կողմից սահմանված լրացուցիչ պահանջներին, կարող է դիմել այդ կենտրոններին` անձնական օգնականի ծառայություն տրամադրելու իրավունքը հավաստող վկայական  ստանալու համար:»:
	Ընդունվել է։ 11-րդ կետը խմբագրվել է:

	  2. Համապատասխան փոփոխություններ կատարել նաև հասկացություններում՝
1)	որակավորված անձնական օգնական` անկախ կյանքի կենտրոնների կողմից անձնական օգնականի ծառայություն տրամադրելու համար անհրաժեշտ գիտելիքների և հմտությունների տիրապետումն հավաստող վկայական ունեցող ֆիզիկական անձ, որն իրականացնում է հաշմանդամություն ունեցող անձի խնամքը և (կամ) աջակցում (օգնում) հաշմանդամություն ունեցող անձին՝ կայացնելու որոշումներ, հաղթահարելու միջավայրային արգելքները (այդ թվում՝ տեղաշարժվելու և հաղորդակցվելու).
2) որակավորում չունեցող անձնական օգնական` անկախ կյանքի կենտրոնների կողմից անձնական օգնականի ծառայություն տրամադրելու համար անհրաժեշտ գիտելիքների և հմտությունների տիրապետումն հավաստող վկայական չունեցող ֆիզիկական անձ, որն իրականացնում է հաշմանդամություն ունեցող անձի խնամքը և (կամ) աջակցում (օգնում) հաշմանդամություն ունեցող անձին՝ հաղթահարելու միջավայրային արգելքները (այդ թվում՝ տեղաշարժվելու և հաղորդակցվելու).»:
Միաժամանակ տեղեկացնում ենք, որ որակաորում շնորհող կրթական ծրագրերը ենթակա են լիցենզավորման, վերապատրաստման արդյունքում ֆիզիկական անձը չի կարող ստանալ «որակավորում»:
	Ընդունվել է: Հետագա քննարկումների ընթացքում «որակավորում չունեցող» և «որակավորում ունեցող» անձնական օգնական հասկացությունները հանվել են: Սահմանվել է «անձնական օգնական» հասկացությունը։

	     3. ՀՀ ֆինանսների նախարարություն
	07.03.2022 թ.

	
	N 01/8-3/3702-2022

	1. Ուսումնասիրելով Ձեր 18.02.2022թ. N ՄՆ//4166-2022 գրությամբ ներկայացված «Անձնական օգնականի ծառայություն տրամադրելու կարգը և պայմանները սահմանելու մասին» ՀՀ կառավարության որոշման նախագիծը (այսուհետ` Նախագիծ), որով նախատեսվում է հստակեցնել հաշմանդամություն ունեցող անձին անձնական օգնականի ծառայություն տրամադրելու հետ կապված հարաբերությունները, ընդլայնել անկախ կյանքին ուղղված ծառայությունների համակարգը, ներդնել մեխանիզմներ՝ ապահովելու և պաշտպանելու հաշմանդամություն ունեցող անձանց, այդ թվում՝ երեխաների, անկախ կյանքը և համայնքում ներառվելու իրավունքը, հայտնում ենք, որ Նախագծի ընդունումը կարող է հանգեցնել ՀՀ պետական բյուջեից ընթացիկ պարտավորությունների գծով լրացուցիչ հատկացումների անհրաժեշտության, որի շահառուների շրջանակի և ֆինանսական գնահատականի վերաբերյալ համապատասխան տեղեկատվությունը բացակայում է:
	 Ընդունվել է: Հաշվարկը կցվում է։ Միաժամանակ լրացումներ են կատարվել հիմնավորման մեջ:

	4. ՀՀ տարածքային կառավարման և ենթակառուցվածքների նախարարություն
	14.03.2022 թ.

	
	N ԳՍ/15.3/6002-2022

	1.	Նախագծի հավելվածի 2-րդ կետում սահմանվում է «որակավորված անձնական օգնական» և «որակավորում չունեցող անձնական օգնական» հասկացությունները, սակայն հետագայում անձնական օգնականին ներկայացվող պահանջները ներկայացված են ընդհանուր, չի տարանջատվում «որակավորված անձնական օգնականին» և «որակավորում չունեցող անձնական օգնականին ներկայացվող պահանջները»։ Ինչպես նաև նշված չէ, թե որ դեպքում հաշմանդամություն ունեցող անձը (կամ նրա օրինական ներկայացուցիչը) կարող է ընտրել որակավորված անձնական օգնական, և, որ դեպքում՝ որակավորում չունեցող անձնական օգնական, ով է վերահսկողություն սահմանելու որակավորում չունեցող անձնական օգնականի հետ կնքված պայմանագրի կատարման նկատմամբ։
	Հետագա քննարկումների ընթացքում «որակավորում չունեցող» և «որակավորում ունեցող» անձնական օգնական հասկացությունները հանվել են: Սահմանվել է «անձնական օգնական» հասկացությունը, նախատեսելով, որ անձնական օգնականը բոլոր դեպքերում սահմանված կարգով պետք է ունենա անձնական օգնականի ծառայություն տրամադրելու համար անհրաժեշտ գիտելիքների և հմտությունների տիրապետումը հավաստող վկայական։

	2. Հավելվածի 24-րդ կետով նշվում է, որ անձնական օգնականի ծառայության համար նախատեսված գումարը վճարվում է հաշմանդամություն ունեցող անձին (կամ նրա օրինական ներկայացուցչին), իսկ 28-րդ (ներկայիս 20) կետով՝ անձնական օգնականի ծառայությունը մատուցվում է անձնական օգնականի և հաշմանդամություն ունեցող անձի (նրա օրինական ներկայացուցչի) միջև կնքված պայմանագրի հիման վրա: Ռիսկերից խուսափելու, ինչպես նաև վերահսկողությունը պատշաճ իրականացնելու համար՝ կարծում ենք պայմանագիրը պետք է կնքվի եռակողմ։
	Ընդունվել է: Նախագծով նախատեսվել  է եռակողմ պայմանագիր կնքելու պահանջ՝ անձնական օգնականի, անձի (օրինական ներկայացուցչի) և անկախ կյանքի կենտրոնի միջև: Վերանայվել են ֆինանսավորման աղբյուրները, վճարման մեխանիզմը։ Հավելվածի 3-րդ կետը խմբագրվել է, սահմանվել է եռակողմ պայմանագրի պահանջ, նույն կետում սահմանվել է, որ ֆինանսավորումը կիրականացվի պետական բյուջեի միջոցներով։

	3․ Արագածոտնի մարզպետարան
	

	Գլուխ 2-ի 10-րդ (ներկայիս 9) կետից հանել <<պահանջմունքների>> բառը կամ թվարկել պահանջմունքները, քանի որ ինտելեկտուալ (մտավոր) խնդիրներ ունեցող հաշմանդամություն ունեցող անձը երբեմն չի կարող գիտակցել իր պահանջմունքների կատարման անհնարինությունը:
	Չի ընդունվել։ Նախագծի 9-րդ կետը ներառված է «Անձնական օգնականի ծառայության նպատակները  սկզբունքները» բաժնում, որը իրենից չի ենթադրում գործողությունների շրջանակ, իսկ անձնական օգնականի գործառույթների հիմնական շրջանակը  կսահմանվի նախագծի  Օրինակելի Ձև N 1-ով նախատեսված պայմանագրով։ Պայամանգիրը կնքվում է եռակողմ՝ անձնական օգնականի, անձի (օրինական ներկայացուցչի) և անկախ կյանքի կենտրոնի միջև: Ինչը ենթադրում է, որ բոլոր կողմերը համատեղ պայմանագրում կսահմանեն անձի կարիքից և պահանջմունքներից  բխող բոլոր գործառույթները։

	Գլուխ 3-ում ավելացնել 6-րդ կետ հետևյալ բովանդակությամբ. <<Հայաստանի Հանրապետության կառավարության 2005 թվականի մայիսի 5-ի N 517-Ն և Հայաստանի Հանրապետության կառավարության 2018 թվականի օգոստոսի 6-ի N 811-Ն որոշումներով հաստատված ցանկերում ներառված հիվանդություններ ունեցող անձը>>:
	 Ընդունվել է։ Նախագծի 14-րդ կետը լրացվել է 6-րդ ենթակետով։

	    Գլուխ 4-ի 24 կետում <<հաշմանդամություն ունեցող անձին (նրա օրինական ներկայացուցչին)>> բառերը փոխարինել <<որակավորված անձնական օգնականին>> բառերով:
	  Հետագա քննարկումների արդյունքում «որակավորված անձնական օգնական» հասկացությունը հանվել է։

	    Հաշվի առնելով այն հանգամանքը, որ անկախ կյանքի կենտրոններ բոլոր մարզերում ստեղծված չեն և անձնական օգնականի ծառայությունը համաձայն ընդհանուր դրույթների 3-րդ և 4-րդ կետերի ֆինանսավորվում է հիմնականում ՀՀ պետական բյուջեով, նպատակահարմար է գլուխ 4-ի 26-րդ (ներկայիս 19) կետում <<անկախ կյանքի կենտրոնին>> բառերը փոխարինել <<գործադիր իշխանության տարածքային կառավարման մարմնին կամ տարածքային ինքնակառավարման մարմնին>> բառերով:
	Չի ընդունվել։ Առաջարկում նշված մարմինները անձնական օգնականի ծառայություն չեն տրամադրում։ 

	       4. Արմավիրի մարզպետարան
	

	    Առաջարկվում է նախագիծը համապատասխանեցնել <<Նորմատիվ իրավական ակտերի մասին>> ՀՀ օրենքի 17-րդ հոդվածի 7-րդ մասի պահանջին, որի  համաձայն` ենթաօրենսդրական նորմատիվ իրավական ակտի մասերին հղում կատարելիս նշվում են իրավական ակտի կրճատ անվանումը, կետի, ենթակետի կամ պարբերության համարը: Մինչդեռ, նախագծի նախաբանում, որպես հղում կիրառված է  ՀՀ Վարչապետի 2021 թվականի նոյեմբերի 19-ի N 1317-Ա որոշման լրիվ անվանումը:
	Ընդունվել է։

	5. Երևանի քաղաքապետարան
	04.03.2022 թ.

	
	N 01/07-22869

	Դիտողություններ և առաջարկություններ չկան
	Ընդունվել է ի գիտություն:

	6. Մարդու իրավունքների պաշտպան
	 09.03.2022 թ.

	
	N 01/13.7/1385-22

	1.	Նախագծով կարգավորվում են հաշմանդամություն ունեցող անձին անձնական օգնականի ծառայություն տրամադրելու հետ կապված հարաբերությունները: Նախագծի 3-րդ և 4-րդ կետերն անդրադարձ են կատարում անձնական օգնականի ծառայության վարձատրության հարցին՝ մի դեպքում սահմանելով, որ այդ ծառայությունը մատուցվում է պայմանագրի հիման վրա՝ ՀՀ պետական բյուջեով նախատեսված միջոցների և օրենքով չարգելված այլ աղբյուրների հաշվին, հաջորդ կետով սահմանելով, որ անձնական օգնականի ծառայությունն իրականացվում է պետության կողմից ֆինանսավորմամբ, համաֆինանսավորմամբ, հաշմանդամություն ունեցող անձի (օրինական ներկայացուցչի) միջոցների հաշվին կամ կողմերի համաձայնության դեպքում՝ անվճար հիմունքներով:
Նախ, ի սկզբանե նկատենք, որ վկայակոչված երկու կետերն էլ, ըստ էության, նույն հարցի՝ անձնական օգնականի վարձատրության հարցի կարգավորմանն են ուղղված, թեև բովանդակային տարբեր լուծումներ են նախատեսում: Անդրադառնալով Նախագծի 4-րդ կետով նախատեսված կարգավորմանը՝ հարկ է նշել, որ դրանով անձնական օգնականի ծառայության իրականացման 4 եղանակ  է նախատեսվում՝
1.	պետության կողմից ֆինանսավորմամբ, 
2.	համաֆինանսավորմամբ, 
3.	հաշմանդամություն ունեցող անձի (օրինական ներկայացուցչի) միջոցների հաշվին կամ
4.	անվճար հիմունքներով՝ կողմերի համաձայնության հիմունքներով:
Նշված կարգավորումից, նախ՝ անորոշ է, թե ինչպես է որոշվելու կամ որ դեպքում է անձնական օգնականի ծառայությունն իրականացվելու պետական ֆինանսավորմամբ, և որ դեպքում՝ հաշմանդամություն ունեցող անձի միջոցների հաշվին: Մյուս կողմից՝ հաշմանդամություն ունեցող անձին անձնական օգնականի ծառայություն մատուցելու գործընթացում պետության վարած սոցիալական քաղաքականության շրջանակներում պետության մասնակցությունը պետք է գերակշռող լինի և ըստ այդմ՝ հենց պետությունն առաջնահերթ պետք է հոգա անձնական օգնականի մատուցած ծառայության դիմաց վարձատրության հարցը: 
Ուստի, վերոգրյալի հաշվառմամբ՝ կարծում ենք, որ Նախագծի 3-րդ և 4-րդ կետերով սահմանված կարգավորումները վերաձևակերպման և հստակեցման կարիք ունեն:
	Ընդունվել է։ Նախագիծը խմբագրվել է այն տրամաբանությամբ, որ անձնական օգնականի վարձատրությունը կիրականացվի պետական բյուջեի միջոցների հաշվին օրենսդրությամբ սահմանված կարգով։

	2.	Քաղաքացիները Մարդու իրավունքների պաշտպանին հասցեագրած դիմումներով բարձրացրել են այն խնդիրը, երբ հաշմանդամություն ունեցող անձին խնամող անձը (հիմնականում ընտանիքի անդամը), հնարավորություն չունենալով այդ անձի խնամքին զուգահեռ աշխատել, օբյեկտիվ հանգամանքներից ելնելով՝ զրկվում է ապրուստի միջոց վաստակելու հնարավորությունից: Ընդ որում, խնդրահարույց է այն, որ հաշմանդամություն ունեցող անձին խնամելու այդ ողջ ժամանակահատվածը չի հաշվառվում նրան խնամող անձի աշխատանքային ստաժում: 
Այս խնդիրը բարձրացվել է ՀՀ աշխատանքի և սոցիալական հարցերի նախարարությանն ուղղված գրությամբ, որով պարզաբանումներ են պահանջվել հաշմանդամություն ունեցող անձին խնամելու ժամանակահատվածն աշխատանքային ստաժում հաշվառելու խնդրի վերաբերյալ: Նախարարության դեռևս 2019 թվականի սեպտեմբերի 6-ի թիվ ԶԲ/ԱԳ-1/17429-2019 գրությամբ ներկայացված պարզաբանումների համաձայն՝ օրակարգում է հաշմանդամություն ունեցող անձանց և տարեցների խնամքով զբաղված անձանց, այդ թվում` նրանց ընտանիքների անդամներին որպես անձնական օգնականներ ձևակերպելու, ըստ այդմ` նրանց որպես աշխատող անձ ճանաչելու հնարավորության հարցը: 
Խնդրի արդիականությունը հաշվի առնելով՝ հարկ է նկատել, որ նախագծային լուծումներից դուրս  է մնացել այն հարցի կարգավորումը, թե հաշմանդամություն ունեցող անձին անձնական օգնականի ծառայություն տրամադրելու ողջ ժամանակահատվածն արդյոք հաշվառվելու է այդ անձի աշխատանքային ստաժում, թե ոչ: Մարդու իրավունքների պաշտպանի աշխատակազմի դիտարկմամբ՝ հաշմանդամություն ունեցող անձին խնամելը (անձնական օգնականի ծառայություններ մատուցելը) իր բնույթով աշխատանք է, ուստի այն պետք է ենթակա լինի հաշվառման անձի աշխատանքային ստաժում:
	Նախագծով ընտանիքի անդամի հանդեպ ևս սահմանվել է անձնական օգնականի ծառայություն տրամադրելու համար անհրաժեշտ գիտելիքների և հմտությունների տիրապետումը հավաստող վկայականի պահանջ, որից հետո նա կահամարվի անկախ կյանքի կենտրոնի աշխատող և վարձատրությունը կիրականացվի օրենսդրությամբ սահմանված կարգով։ Հետևաբար, այն կհաշվարկվի աշխատանքային ստաժում։  

	3.	Նախագծի հավելվածով սահմանված են անձնական օգնականի ծառայություն տրամադրելու կարգը և պայմանները, միաժամանակ Նախագծի Ձև 1-ով սահմանված է հաշմանդամություն ունեցող անձի և անձնական օգնականի միջև կնքվող ծառայությունների մատուցման պայմանագրի օրինակելի ձևը: 
Նախագծի ընդհանուր ուսումնասիրությամբ պարզ է դառնում, որ անձնական օգնականի ծառայություն տրամադրելու կարգի ու պայմանների և պայմանագրի օրինակելի ձևի միջև առկա են որոշակի անհամապատասխանություններ, որոնք շտկման կարիք ունեն: Այսպես, օրինակ՝ Պայմանագրի 2.2.1-րդ կետի համաձայն՝ Կատարողը պարտավոր է անձամբ և բարեխղճորեն կատարել պայմանագրով ստանձնած բոլոր պարտավորությունները, մինչդեռ Նախագծով հաստատված հավելվածի 34-րդ (ներկայիս 24-րդ) կետով պայմանագրով ստանձնած պարտավորություններն «անձամբ» կատարելու վերապահում արված չէ:
Անձնական օգնականի ծառայությունների դիմաց վարձատրությունն առաջնահերթության կարգով պետության կողմից կատարելու հարցի կարգավորմանը զուգահեռ անհրաժեշտ է համապատասխան փոփոխություններ կատարել նաև Պայմանագրի 2.4.5.-րդ կետում, որը սահմանում է պատվիրատուի (հաշմանդամություն ունեցող անձի կամ նրա օրինական ներկայացուցչի) պարտավորությունը պայմանագրով նախատեսված ժամկետում և սահմանված չափով վճարելու անձնական օգնականի աշխատանքի համար:   

	Ընդունվել է։ 24-րդ կետի 1-ին ենթակետը լրացվել է «և անձամբ» բառով։

	4.	Նախագծով տարբերակվում է անձնական օգնականի 2 տեսակ՝ որակավորում ունեցող և որակավորում չունեցող: Ի տարբերություն որակավորում չունեցող անձնական օգնականի՝ որակավորում ունեցող անձնական օգնականին վերապահվել է հաշմանդամություն ունեցող անձին որոշում կայացնելու հարցում աջակցելու իրավասություն:
Պրակտիկան զարգացել է այնպես, որ հաշմանդամություն ունեցող անձի խնամքը հիմնականում հենց նրա ընտանիքի անդամներն են իրականացնում: Ուստի, տրամաբանորեն հենց հաշմանդամություն ունեցող անձի ընտանիքի անդամներն էլ կարող են հանդես գալ որակավորում չունեցող անձնական օգնականի դերում, որպիսի փաստի հաշվառմամբ էլ գտնում ենք, որ որակավորում չունեցող անձնական օգնականներին ևս պետք է վերապահել հաշմանդամություն ունեցող անձին որոշում կայացնելու հարցում աջակցելու իրավասություն:
	Հետագա քննարկումների արդյունքում «որակավորում չունեցող» և «որակավորում ունեցող» անձնական օգնական հասկացությունները հանվել են: Սահմանվել է «անձնական օգնական» հասկացությունը, նախատեսելով, որ անձնական օգնականը բոլոր դեպքերում սահմանված կարգով պետք է ունենա անձնական օգնականի ծառայություն տրամադրելու համար անհրաժեշտ գիտելիքների և հմտությունների տիրապետումը հավաստող վկայական։

	5.	Նախագծի 8-րդ (ներկայիս 7) կետի համաձայն՝ անձնական օգնականի ծառայությունն իրականացնելիս երաշխավորվում է հաշմանդամություն ունեցող անձի (նրա օրինական ներկայացուցչի) մասնակցությունը հաշմանդամություն ունեցող անձի հետ կապված ցանկացած որոշման կայացմանը:
Անորոշ է, թե հաշմանդամություն ունեցող անձի հետ կապված որոշումների կայացմանը կոնկրետ ինչ եղանակով է երաշխավորվելու և ինչպես է ապահովվելու հաշմանդամություն ունեցող անձի մասնակցությունը: Խնդիրն արդիական է, որի մասին բարձրաձայնվել է նաև Մարդու իրավունքների պաշտպանի 2021 թվականի գործունեությունն ամփոփող տարեկան հաղորդմամբ:  
	Չի ընդունվել։ 
Խնդիրը սույն որոշման շրջանակներում հնարավոր չէ կարգավորել։ Կառավարության 2019 թվականի դեկտեմբերի 26-ի «Մարդու իրավունքների պաշտպանության ազգային ռազմավարությունը և դրանից բխող 2020-2022 թվականների գործողությունների ծրագիրը հաստատելու մասին» N 1978-Լ որոշման հավելված 2-ի 47.1. կետի համաձայն՝ մինչև 2022 թվականի երկրորդ կիսամյակի ավարտը պետք է իրականացնել գործողություններ, որոնք կապահովեն հոգեկան առողջության և մտավոր խնդիրներ ունեցող անձանց՝ իրենց վերաբերող հարցերում որոշումներ կայացնելու իրավունքը։ 
 Հաշվի առնելով, որ խնդրահարույց են միայն հոգեկան առողջության և մտավոր խնդիրներով անձանց վերաբերելի մասով որոշումների կայացմանը մասնակցությունը, ապա խնդիրը կկարգավորվի նշյալ գործողության շրջանակում՝ մշակելով և ներդնելով համապատասխան կառուցակարգեր և մեխանիզմներ։ 

	6.	Նախագծի 17-րդ (ներկայիս 16) կետով սահմանված են հաշմանդամություն ունեցող անձի խնամքը ներառող ծառայությունները: Ընդ որում, դրանք սպառիչ են սահմանված: Մինչդեռ, գործնական կոնկրետ հանգամանքներից ելնելով՝ հնարավոր է հաշմանդամություն ունեցող անձին Կառավարության որոշմամբ չսահմանված այլ ծառայություններ մատուցելու անհրաժեշտություն առաջանա:
Նշվածի հաշվառմամբ՝ գտնում ենք, որ հաշմանդամություն ունեցող անձի խնամքի մեջ ներառված ծառայությունների ցանկը չպետք է սպառիչ լինի` օրինակ, ամրագրելով, որ անձի անհատական կարիքներից ելնելով կարող են այլ ծառայություններ ևս ամրագրվել, որոնք կարտացոլվեն պայմանագրային պարտականությունների մեջ:
	Ընդունվել է։ 16-րդ կետը լրացվել է նոր՝ 8-րդ ենթակետով։

	7.	Նախագծի 31-րդ (ներկայիս 21) կետի համաձայն՝ պայմանագրի կատարման նկատմամբ վերահսկողությունն իրականացվում է անկախ կյանքի կենտրոնների, հաշմանդամություն ունեցող անձանց իրավունքների պաշտպանությամբ զբաղվող հասարակական կազմակերպությունների, աշխատանքի և սոցիալական հարցերի նախարարության, ինչպես նաև խնամակալության և հոգաբարձության մարմնի կողմից` աշխատանքի և սոցիալական հարցերի նախարարի կողմից սահմանված կարգով:
Հարկ է նշել, որ Նախագծին կից ներկայացված հիմնավորումներով որևէ անդրադարձ չկա հասարակական կազմակերպություններին պայմանագրի կատարման նկատմամբ վերահսկողություն իրականացնելու իրավասություն վերապահելուն: Ուստի, կարծում ենք, որ քանի դեռ արդարացված և հիմնավորված չէ հասարակական կազմակերպություններին նման իրավասություն վերապահելը, հասարակական կազմակերպությունների կողմից     պայմանագրի կատարման նկատմամբ վերահսկողություն իրականացնելը պետք է հնարավոր լինի բացառապես հաշմանդամություն ունեցող անձի (նրա օրինական ներկայացուցչի) համաձայնությամբ:
	Ընունվել է մասնակի։ Պայմանագրի կատարման վերաբերյալ սույն կետով սահմանվել է մշտադիտարկում իրականացնելու դրույթ։

	8.1.	Նախագծի 32-րդ (ներկայիս 22) կետով սահմանված են անձնական օգնականի ծառայության առնչությամբ հաշմանդամություն ունեցող անձի (նրա օրինական ներկայացուցչի) իրավունքները: Մասնավորապես, 32-րդ կետի 5-րդ ենթակետի համաձայն՝ հաշմանդամություն ունեցող անձը (նրա օրինական ներկայացուցիչը) իրավունք ունի վերապատրաստելու անձնական օգնականին ծառայությունների մատուցումից առաջ կամ ընթացքում:
Անձնական օգնականին վերապատրաստելու իրավասությունը հաշմանդամություն ունեցող անձին կամ նրա օրինական ներկայացուցչին վերապահելու առնչությամբ պետք է նշել, որ հաշմանդամություն ունեցող անձանց խնամքի համար անհրաժեշտ գիտելիքներով անձնական օգնականների վերապատրաստման կազմակերպման գործընթացը պետք է պետական հոգածության առարկա լինի: Իրավահարաբերության էությունից և ընդհանուր տրամաբանությունից է բխում, որ պետությունն ինքը պետք է կազմակերպի անձնական օգնականի վերապատրաստումն իր կողմից իրականացվող սոցիալական քաղաքականության շրջանակներում:
Ուստի, գտնում ենք, որ անձնական օգնականի վերապատրաստումը պետք է վերապահել պետությանը:
	Ընդունվել է։ Նշված ենթակետը հանվել է։ Հավելվածի 11-րդ կետի համաձայն վերապատրաստումներն իրականացվում են անկախ կյանքի կենտրոնների կողմից։ 

	8.2.	Քանի որ որևէ վերապահում արված չէ որակավորում չունեցող անձնական օգնականների վերաբերյալ, ենթադրելի է, որ նրանք ևս ենթակա են վերապատրաստման: Մինչդեռ, ինչպես արդեն նշվել է՝ որակավորում չունեցող անձնական օգնականների  (ներկայում՝ հաշմանդամություն ունեցող անձին խնամողների) դերում հիմնականում հանդես են գալիս հաշմանդամություն ունեցող անձի ընտանիքի անդամները, իսկ վերջիններիս վերապատրաստման պահանջ ներկայացնելը կարող է անհիմն ձգձգել տվյալ անձի՝ որպես անձնական օգնական հանդես գալու և իր պարտավորությունների կատարմանն անցնելու գործընթացը: 
Այսպիսով, Մարդու իրավունքների պաշտպանի դիտարկմամբ՝ որակավորում չունեցող անձնական օգնականներին վերապատրաստում անցնելու պահանջը չպետք է պարտադիր լինի, այլ վերապատրաստման հնարավորությունը պետք է նախատեսվի անձի ցանկությամբ:
	Հետագա քննարկումների արդյունքում նախագիծը լրամշակվել է, «որակավորում չունեցող» և «որակավորում ունեցող» անձնական օգնական հասկացությունները հանվել են: Սահմանվել է «անձնական օգնական» հասկացությունը, նախատեսելով, որ անձնական օգնականը բոլոր դեպքերում սահմանված կարգով պետք է ունենա անձնական օգնականի ծառայություն տրամադրելու համար անհրաժեշտ գիտելիքների և հմտությունների տիրապետումը հավաստող վկայական։ 

	7. Արդարադատության նախարարություն
	18.03.2022

	
	/27.3/11487-2022

	1. «Անձնական օգնականի ծառայություն տրամադրելու կարգը և պայմանները սահմանելու մասին» Հայաստանի Հանրապետության կառավարության որոշման նախագծի 1-ին կետով հաստատված հավելվածի (այսուհետ՝ Հավելված) 2-րդ կետի 1-ին ենթակետով նախատեսված հասկացությունն անհրաժեշտ է համապատասխանեցնել «Հաշմանդամություն ունեցող անձանց իրավունքների մասին» օրենքի (այսուհետ՝ Օրենք) 3-րդ հոդվածի 1-ին մասի 13-րդ կետին, համաձայն որի՝  անձնական օգնականը՝ ֆիզիկական անձ է, որը տվյալ պահին հաշմանդամություն ունեցող անձի հետ է և իրականացնում է հաշմանդամություն ունեցող անձի խնամքը և (կամ) աջակցում (օգնում) հաշմանդամություն ունեցող անձին՝ հաղթահարելու միջավայրային արգելքները (այդ թվում՝ տեղաշարժվելու և հաղորդակցվելու):
	Հավելվածի 2-րդ կետի 1-ին ենթակետով նախատեսված հասկացությունը խմբագրվել է վարչապետի աշխատակազմի եզրակացության հիման վրա։

	   2. Հավելվածի 2-րդ կետի 3-րդ ենթակետի համաձայն՝ խնամքը՝ հաշմանդամություն ունեցող անձանց՝ իրենց հարազատ սոցիալական միջավայրում ապրելու և հասարակությունում ներառելու նպատակով անհրաժեշտ «Սոցիալական աջակցության մասին» օրենքին համապատասխան տրամադրվող օգնությունն է: Այս կապակցությամբ անհրաժեշտ է նկատի ունենալ, որ նախատեսված հասկացությունը չի համապատասխանում «Սոցիալական աջակցության մասին» օրենքի 13-րդ հոդվածի 1-ին մասին, համաձայն որի՝ խնամքը տարեց և (կամ) հաշմանդամություն ունեցող անձանց, երեխաներին, այդ թվում՝ առանց ծնողական խնամքի մնացած երեխաներին, ինչպես նաև հիվանդության (ոչ բարենպաստ ելքի կանխատեսումով) վերջին շրջանում գտնվող անձին և նրա ընտանիքին` ընտանեկանին առավել մոտ սոցիալ-կենցաղային պայմաններ ապահովելու կամ տարեց և (կամ) հաշմանդամություն ունեցող կամ հիվանդ անձանց իրենց հարազատ սոցիալական միջավայրում հնարավորինս երկար պահելու կամ հասարակությունում ներառելու նպատակով անհրաժեշտ օգնությունն է:
	Խմբագրվել է համաձայն վարչապետի աշխատակազմի դիտարկման: Հավելվածի 2-րդ կետի 3-րդ ենթակետը հանվել է, հաշվի առնելով, որ հավելվածի 16-17 կետերով սահմանված է խնամքի ծառայության շրջանակը։

	3. Հավելվածի 4-րդ (ներկայիս 3) կետի համաձայն՝ անձնական օգնականի ծառայությունն իրականացվում է պետության ֆինանսավորմամբ, համաֆինանսավորմամբ, հաշմանդամություն ունեցող անձի (օրինական ներկայացուցչի) միջոցների հաշվին կամ կողմերի համաձայնության դեպքում` անվճար հիմունքներով: Այս կապակցությամբ հարկ է նկատի ունենալ Օրենքի 5-րդ հոդվածը, համաձայն որի՝ հաշմանդամություն ունեցող անձանց իրավունքների ապահովման, խթանման ու պաշտպանության և սոցիալական ներառման համակարգի ֆինանսավորումն իրականացվում է՝ 
1) պետական բյուջեի միջոցներից.
2) համայնքի բյուջեի միջոցներից.
3) իրավաբանական և ֆիզիկական անձանց հատկացրած միջոցներից.
4) օրենսդրությամբ չարգելված այլ միջոցներից:
Բացի այդ, հարկ է նկատի ունենալ, որ ՀՀ քաղաքացիական օրենսգրքի 777-րդ հոդվածի 1-ին մասի համաձայն՝ ծառայությունների վճարովի մատուցման պայմանագրով` կատարողը պարտավորվում է պատվիրատուի առաջադրանքով ծառայություններ մատուցել (կատարել որոշակի գործողություններ կամ իրականացնել որոշակի գործունեություն), իսկ պատվիրատուն պարտավորվում է վճարել այդ ծառայությունների համար: Նշվածը հաշվի առնելով՝ գտնում ենք պարզաբանման և վերանայման կարիք ունի կողմերի համաձայնության դեպքում` անվճար հիմունքներով անձնական օգնականի ծառայության իրականացման վերաբերյալ կարգավորումը՝ նկատի ունենալով նաև, որ Հավելվածի ձև 1-ով նախատեսվել է հաշմանդամություն ունեցող անձի (շահառուի), անկախ կյանքի կենտրոնի և անձնական օգնականի միջև կնքվող ծառայությունների մատուցման պայմանագրի ձևը, որի 2.6.4 կետի համաձայն՝ պատվիրատուն պարտավոր է վճարել անձնական օգնականին կատարած ծառայության դիմաց:
Բացի այդ, Հավելվածի Ձև 1-ով նախատեսված պայմանագրի համաձայն՝ պատվիրատուն Հայաստանի Հանրապետության աշխատանքի և սոցիալական հարցերի նախարարության անկախ կյանքի կենտրոնն է, և անձնական օգնականին վճարելու պարտականությունը դրված է վերջինիս վրա, հետևաբար հստակեցման կարիք ունի՝ պետության ֆինանսավորման, համաֆինանսավորման կամ հաշմանդամություն ունեցող անձի (օրինական ներկայացուցչի) միջոցների հաշվին անձնական օգնականի ծառայության իրականացման դեպքում ինչ ընթացակարգով է ապահովվելու վճարումը:  
	Ընդունվել է։ Նախագիծը խմբագրվել է այն տրամաբանությամբ, որ անձնական օգնականի վարձատրությունը կիրականացվի պետական բյուջեի միջոցների հաշվին՝ օրենսդրությամբ սահմանված կարգով (հավելվածի 3-րդ կետ)։

	4. Հավելվածի 2-րդ գլխի վերնագրում «ԾԱՌԱՅՈՒԹՅԱՆ» բառից հետո անհրաժեշտ է լրացնել «ՀԻՄՆԱԿԱՆ» բառը՝ նկատի ունենալով «Նորմատիվ իրավական ակտերի մասին» օրենքի 14-րդ հոդվածի 10-րդ մասը, համաձայն որի՝ բաժիններն ու գլուխները ունենում են վերնագրեր, որոնք պետք է համապատասխանեն դրանց բովանդակությանը:
	     Ընդունվել է։ Խմբագրվել է։

	      5. Հավելվածի 12-րդ կետով անձնական օգնականի ծառայություն տրամադրելու իրավունքը հավաստող վկայական ունենալու պահանջ նախատեսված է միայն 16 տարին լրացած անձի կողմից ընտանիքի անդամին խնամողի դեպքում, մինչդեռ՝ Հավելվածի 13-րդ կետով անձնական օգնականի ծառայություն տրամադրելու իրավունքը հավաստող վկայական ստանալու համար կարող է դիմել նաև ցանկացած չափահաս անձ, ով ունի անձնական օգնականի ծառայություն տրամադրելու համար անհրաժեշտ գիտելիքներ և հմտություններ: Նշվածը հաշվի առնելով՝ անհրաժեշտ է կարգավորումները համապատասխանեցնել միմյանց:
	Ընդունվել է։ Խմբագրվել է։ Հետագա քնարկումների արդյունքում 16 տարին լրացած անձի կողմից անձնական օգնականի ծառայություն մատուցելու վերաբերյալ դրույթը նախագծից հանվել է։




	6. Հավելվածի 15-րդ կետի համաձայն՝ անձնական օգնականի ծառայությունը ներառում է. 
1) հաշմանդամություն ունեցող անձի խնամքը, և (կամ)
2) աջակցությունը հաշմանդամություն ունեցող անձին՝ հաղթահարելու միջավայրային արգելքները (այդ թվում՝ տեղաշարժվելու և հաղորդակցվելու):
       Գտնում ենք՝ կարգավորումն անհրաժեշտ է համապատասխանեցնել «Նորմատիվ իրավական ակտերի մասին» օրենքի 16-րդ հոդվածի 6-րդ մասին, համաձայն որի՝ եթե նորմատիվ իրավական ակտում նշված նորմի կիրառումը պայմանավորված է առանձնացված կետերով բաժանված պայմաններով, և այդ կետերն իրարից առանձնացված չեն ստորակետով կամ «և» կամ «ու» կամ «կամ» շաղկապով, ապա այդ նորմի կիրառման համար բավարար է պայմաններից առնվազն մեկի առկայությունը, եթե այլ բան չի բխում տվյալ նորմի բովանդակությունից:
	Ընդունվել է։ Խմբագրվել է։

	7. Հավելվածի 16-րդ կետն անհրաժեշտ է հանել՝ նկատի ունենալով, որ հաշմանդամություն ունեցող անձի խնամքի հասկացությունը սահմանված է Հավելվածի 2-րդ կետի 3-րդ ենթակետով: 
	Խմբագրվել է համաձայն վարչապետի աշխատակազմի եզրակացության: Հավելվածի 2-րդ կետի 3-րդ ենթակետը հանվել է, հաշվի առնելով, որ հավելվածի 16-17 կետերով սահմանված է խնամքի ծառայության շրջանակը։

	8. Հավելվածի 19-րդ կետն անհրաժեշտ է հանել՝ նկատի ունենալով, որ Օրենքի 21-րդ հոդվածի 4-րդ մասով արդեն իսկ սահմանված է, թե ովքեր կարող են օգտվել անձնական օգնականի ծառայությունից: Նշվածով պայմանավորված անհրաժեշտություն կառաջանա խմբագրել նաև Հավելվածի 22-րդ կետը:

	Ընդունվել է։ Խմբագրվել է։

	9.  Հավելվածի 5-րդ գլուխն առաջարկում ենք վերանայել՝ նկատի ունենալով, որ Օրենքի 21-րդ հոդվածի 4-րդ մասի համաձայն՝ ծառայությունը մատուցվում է անձնական օգնականի և հաշմանդամություն ունեցող անձի (նրա օրինական ներկայացուցչի) միջև կնքված պայմանագրի հիման վրա, որում ներառվում են կողմերի իրավունքներն ու պարտականությունները, հետևաբար անձնական օգնականի ծառայություն մատուցողի և այն ստացողի իրավունքներն ու պարտականությունները՝ անձնական օգնականի ծառայություն տրամադրելու կարգում նախատեսելու անհրաժեշտությունը կարծում ենք՝ բացակայում է:
	 Չի ընդունվել։ Անձնական օգնականի ծառայություն տրամադրելու կարգում կողմերի իրավունքները և պարտականությունները սահմանելու անհրաժեշտությունը բխում է այն հանգամանքից, որ կողմերը պայմանագիր կնքելիս որոշակի դրույթներ սահմանելիս դուրս չգան որոշմամբ ամրագրված հիմնական իրավունքների և պարտականությունների շրջանակից։ 

	10. Հավելվածին կից ներկայացված է Ձև 1-ը, որով սահմանվել է հաշմանդամություն ունեցող անձի (շահառուի), անկախ կյանքի կենտրոնի և անձնական օգնականի միջև կնքվող ծառայությունների մատուցման պայմանագրի ձևը: Այս կապակցությամբ հարկ է նկատի ունենալ ՀՀ քաղաքացիական օրենսգրքի 777-րդ հոդվածը, համաձայն որի՝ ծառայությունների վճարովի մատուցման պայմանագրով` կատարողը պարտավորվում է պատվիրատուի առաջադրանքով ծառայություններ մատուցել (կատարել որոշակի գործողություններ կամ իրականացնել որոշակի գործունեություն), իսկ պատվիրատուն պարտավորվում է վճարել այդ ծառայությունների համար: Նշված դրույթից բխում է, որ ծառայությունների վճարողի մատուցման պայմանագրի կողմ են հանդիսանում կատարողը և պատվիրատուն, մինչդեռ՝ նշված պայմանագրով կողմ է հանդիսանում նաև շահառուն, և վերջինիս համար 2.3-2.4.3-րդ կետերով սահմանվել են իրավունքներ ու պարտականություններ: 

	Պայմանագրի օրինակելի ձևը նախագծից հանվել է վարչապետի աշխատակազմում կայացած քննարկման արդյունքում։ 

	11. Նախագծի նախաբանում որպես լիազորող նորմ նշված Օրենքի 21-րդ հոդվածի 4-րդ մասը լիազորում է ՀՀ կառավարությանը սահմանել միայն անձնական օգնականի ծառայություն տրամադրելու կարգը և պայմանները, հետևաբար՝ Ձև 1-ով նախատեսված պայմանագրի օրինակելի ձևի հաստատումը խնդրահարույց է:



	
	Ընդունվել է։ Պայմանագրի օրինակելի ձևը նախագծից հանվել է վարչապետի աշխատակազմում կայացած քննարկման արդյունքում։ 

	8. Վարչապետի աշխատակազմ
	  15.04.2022

	
	  01/11.4/12094-2022

	Սոցիալական հարցերի վարչություն
	

	1. Որոշման վերնագիրը և 1-ին կետն անհրաժեշտ է համապատասխանեցնել ՀՀ
Վարչապետի 18.11.2021թ.-ի N 1317-Ա որոշման հավելվածի 9-րդ կետին:
	Ընդունվել է։ Վերանգիրը խմբագրվել է։

	2. Անհրաժեշտ է վերանայել ինչպես հավելվածի 2-րդ կետի 1-ին ենթակետով, այնպես էլ «Հաշմանդամություն ունեցող անձանց իրավունքների մասին» ՀՀ օրենքով (այսուհետ՝ օրենք) սահմանվող «անձնական օգնական» հասկացությունը, քանի որ, ըստ ձևակերպման, տվյալ պահին անձի հետ կարող է լինել այլ անձ, որն անձնական օգնականը չէ, կամ ընտանիքի որևէ անդամ, որն օրենսդրությամբ սահմանված կարգով չէր կարող լինել անձնական օգնական:
	Ընդունվել է։ «անձնական օգնական» հասկացությունը խմբագրվել է նախագծում։ Միաժամանակ, ներկայումս մշակվում է «Հաշմանդամություն ունեցող անձանց իրավունքների մասին» օրենքում փոփոխություն կատարելու մասին օրինագիծը, որում նախատեսվել է նշված հասկացության սահմանման խմբագրումը։

	3. Օրենքի 21-րդ հոդվածի 4-րդ մասով սահմանված է, որ ծառայությունների
մատուցման պայմանագիրը կարող է լինել եռակողմ՝ ներառելով նաև  անձնական օգնականին և/կամ նրան ուղղակիորեն առնչվող (այդ թվում՝ անձնական օգնականի ծառայության մշտադիտարկումն ու գնահատումը, անձնական օգնականների վերապատրաստման հարցում աջակցությունը) ծառայություններ մատուցող պետական և համայնքային կազմակերպությունները, հասարակական կազմակերպությունները: Հավելվածի 2-րդ կետի 2-րդ ենթակետով  սահմանվում է «անկախ կյանքի կենտրոն» հասկացությունը. կազմակերպություն, որը հաշմանդամություն ունեցող անձանց մատուցում է նրանց կարիքների գնահատման, անկախ կյանք վարելու հմտությունների ձևավորման, անձնական օգնականի, մասնագիտական կողմնորոշման և կարիերայի պլանավորման, հոգեբանական և նշված ծառայությունների հետ փոխկապակցված այլ ծառայություններ:
	Օրենքի վերոնշյալ դրույթի ենթատեքստում պարզ է դառնում, որ կազմակերպությունը պետք է լինի պետական կամ համայնքային: Ընդ որում, օրենքում հիշատակվում է ոչ թե մեկ, այլ մեկից ավել կազմակերպությունների մասին: Մինչդեռ նախագծով հիշատակվում է միայն մեկ կազմակերպության մասին՝ առանց հստակեցնելու, թե ինչպիսի կազմակերպության մասին է խոսքը, արդյոք այս պահին կա նմանատիպ կազմակերպություն, որտեղից է ֆինանսավորվելու այդ կազմակերպությունը և ով է վերահսկելու վերջինիս գործունեությունը:   
	Ձևակերպումը հակասության մեջ  է գտնվում նաև հավելվածով սահմանվող պայմանագրի ձևի հետ, որի նախաբանում նշվում է, որ կենտրոնը պատկանում է ՀՀ աշխատանքի և սոցիալական հարցերի նախարարությանը, գործում է պետական մարմնի կանոնադրության հիման վրա:  
	Միաժամանակ օրենքում այդ կազմակերպություններին վերապահված է նաև անձնական օգնականի ծառայության մշտադիտարկման ու գնահատման իրականացումը, ինչն ամրագրված չէ հասկացության մեջ, այլ հիշատակված է միայն հավելվածի 20-րդ կետում:
	 Ընդունվել է։ Խմբագրվել է «անկախ կյանքի կենտրոն» հասկացությունը (լրացվել են «ինչպես նաև իրականացնում է անձնական օգնականի ծառայության մշտադիտարկումն ու գնահատումը» բառերը), հավելվածի 10-րդ կետում հստակեցվել է անկախ կյանքի կենտրոնի կազմակերպաիրավական կարգավիճակը։ Հաշվի առնելով ներկայիս ռեսուրսների հնարավորությունները, նախագծով դիտարկվում է անձնական օգնականի ծառայության մեկ տարբերակը, որը պետք է իրականացվի աշխատանքի և սոցիալական հարցերի նախարարության համակարգում գործող անկախ կյանքի կենտրոնների կողմից։ Հետագայում համապատասխան ռեսուրսների առկայության պարագայում կնախատեսվի փոփոխություն այս իրավական ակտում՝ դիտարկելով ծառայության նոր տարբերակներ, օրինակ՝ դրամաշնորհ կամ այլ։ Այս առումով «Հաշմանդամություն ունեցող անձանց իրավունքների մասին» օրենքն ապահովում է իրավական հենք։

	4. Հավելվածի 2-րդ կետի 3-րդ ենթակետում անհրաժեշտ է հստակեցնել, թե
որոշման շրջանակներում «Սոցիալական աջակության մասին» օրենքով սահմանված խնամքի որ տեսակներն են  իրականացվելու:
	  Ընդունվել է։ Հավելվածի 2-րդ կետի 3-րդ ենթակետը հանվել է, հաշվի առնելով, որ հավելվածի 16-17 կետերով սահմանված է խնամքի ծառայության շրջանակը։

	5. Հավելվածի 3-րդ կետով սահմանվում է, որ անձնական օգնականի
ծառայությունն իրականացվում է ՀՀ պետական բյուջեով նախատեսված միջոցների և օրենքով չարգելված այլ աղբյուրների հաշվին: Մինչդեռ հստակեցված չէ, թե ինչ գումարի մասին է խոսքը:
	Ընդունվել է։ Հաշվարկը կցվում է։ Հիմնավորման մեջ ևս լրացումներ են կատարվել ֆինանսավորման վերաբերյալ։

	6. Որոշակի և չափելի չեն հավելվածի 5-րդ կետով սահմանվող անձնական
օգնականի ծառայության հիմնական սկզբունքները:
	 Ընդունվել է։ Հավելվածի 5-րդ կետի 4-րդ ենթակետը խմբագրվել է, իսկ 5-6-րդ ենթակետերը հանվել են։

	7. Հավելվածի 10-րդ (ներկայիս 11) կետով սահմանվում է, որ անձնական օգնականը պետք է
ունենա անկախ կյանքի կենտրոնների կողմից տրված՝ անհրաժեշտ գիտելիքների և հմտությունների տիրապետումը հավաստող վկայական: Նախագծով կարգավորված չեն, թե ինչ կարգով է տվյալ կազմակերպությունը ստուգելու անձի գիտելիքները, որ դեպքում կարող է տալ, որ դեպքում չտալ վկայականը, ինչպիսի վկայականի մասին է խոսքը, ինչ ժամկետով է այն տրվելու և այլն: Այլ կերպ ասած՝ նախագծով սահմանված չէ և չի էլ նախատեսվում սահմանվել, թե գիտելիքների ստուգման, վկայականի տրամադրման ամբողջ գործընթացն ինչպես է կանոնակարգվելու:
	Ընդունվել է։ Հավելվածի 11-րդ կետում սահմանվել է, որ անձնական օգնականի ծառայություն տրամադրելու համար անհրաժեշտ գիտելիքների և հմտությունների տիրապետումը հավաստող վկայականը տրամադրվում է անկախ կյանքի կենտրոնների կողմից իրականացվող վերապատրաստումների և թեստավորման արդյունքներով։ 

	8. Հավելվածի 11-րդ (ներկայիս՝ 12-րդ) կետն ունի խմբագրման կարիք, քանի որ «բացի սույն կարգի 10-րդ (ներկայիս 11) կետում նշված վկայականից» պայմանը վերաբերում է անձնական օգնականին, իսկ «ունեն 10 և ավելի ժամ ծառայություն ստանալու կարիք՝ համաձայն ծառայությունների անհատական ծրագրի» պայմանը՝ հաշմանդամություն ունեցող անձին:
	Նույն կետում անհրաժեշտ է հստակեցնել, թե ինչու հաշմանդամություն ունեցող     երեխայի համար ընտանիքի անդամը չի կարող լինել անձնական օգնական: 
	 Ընդունվել է։ Երեխայի համար նույնպես նախատեսվել է ընտանիքի անդամի նկատմամբ անձնական օգնականի ծառայություն, իսկ «բացի սույն կարգի 10-րդ կետում նշված վկայականից» բառերը հանվել են։

	9. Հավելվածի 12-րդ (ներկայիս՝ 13-րդ) կետում անհրաժեշտ է հստակեցնել, թե ինչպիսի լրացուցիչ պահանջների մասին է խոսքը, որ դեպքերում դրանք կարող են սահմանվել:
	  Ընդունվել է։ Հավելվածի 13-րդ կետում «ինչպես նաև անկախ կյանքի կենտրոնների կողմից սահմանված լրացուցիչ պահանջներին,» բառերը հանվել են։

	10. Անհասկանալի է հավելվածի 13-րդ  (ներկայիս՝ 14-րդ) կետի 1-ին ենթակետի 2-րդ մասով սահմանվող բացառությունը: Միաժամանակ առաջարկում ենք վերանայել բացառությունների շարքը և դիտարկել նաև անձնական օգնականի երաշխիքները,  երբ հաշմանդամություն ունեցող անձի մոտ կարող են առկա լինել հավելվածի 13-րդ կետով սահմանվող տարբերակներից որևէ մեկը: 
	Ընդունվել է։ Հավելվածը լրացվել է 26-րդ կետով, որով սահմանվել են իրավունքներ։ Մասնավորապես, 26-րդ կետի 1-ին ենթակետով սհմանված իրավունքը նաև որոշակի երաշխիքներ  է ապահովում սույն հավելվածի 14-րդ կետով սահմանված՝ հաշմանդամություն ունեցող անձին ծառայություն մատուցելու դեպքում։ Ինչ վերաբերում է հավելվածի 13-րդ  (ներկայիս՝ 14-րդ) կետի 1-ին ենթակետի 2-րդ մասով սահմանվող բացառությանը, ապա առաջարկն ստացվել է հասարակական կազմակերպություններից և նպատակ ունի սահմանափակելու այն անձնաց անձնական օգնական աշխատելու հավակնությունը, ովքեր երբևէ կատարել են ծանր կամ առանձնապես ծանր հանցագործություն անձնական օգնականի ծառայություն ստացող անձի հանդեպ։

	11. Հավելվածի 17-րդ կետն անհրաժեշտ է դիտարկել եզրակացության 3-րդ կետի
շրջանակում:
	Հավելվածի 17-րդ կետն ամբողջությամբ խմբագրվել է հաշվի առնելով եզրակացությունը (ներկայիս՝ 20-րդ կետ)։

	12.  Հավելվածի 19-րդ կետով սահմանվում է, որ ծառայությունը մատուցվում է
անձնական օգնականի և հաշմանդամություն ունեցող անձի/նրա օրինական ներկայացուցչի միջև կնքված պայմանագրի հիման վրա: Վերոնշյալը հակասում է հավելվածով հաստատվող պայմանագրի ձևին (պայմանագիր հաշմանդամություն ունեցող անձի, անկախ կյանքի կենտրոնի և անձնական օգնակաի միջև) և օրենքի 21-րդ հոդվածի 4-րդ մասին (Ծառայությունների մատուցման պայմանագիրը կարող է լինել եռակողմ՝ անձնական օգնականից և հաշմանդամություն ունեցող անձից բացի ներառելով նաև անձնական օգնականի և/կամ նրան ուղղակիորեն առնչվող ծառայություններ մատուցող պետական և համայնքային ոչ առևտրային կազմակերպություններին, հասարակական կազմակերպություններին:)
	Ընդունվել է։ Հավելվածի 3-րդ կետը խմբագրվել է, սահմանվել է եռակողմ պայմանագրի պահանջ։ 19-րդ կետը հանվել է։

	13. Նախագծի 5-րդ գլուխը վերաբերում է անձնական օգնականի ծառայություն
մատուցողի և այն ստացողի իրավունքներին և պարտականություններին: Սակայն նախագծով սահմանված չէ անձնական օգնականի ծառայություն մատուցողի որևէ իրավունք:
	Ընդունվել է։ Հավելվածը լրացվել է 26-րդ կետով, որտեղ սահմանվել են անձնական օգնականի ծառայություն մատուցողի իրավունքները:

	14. Հավելվածի 21-րդ կետի (ներկայիս՝ 22-րդ)  3-րդ ենթակետում անհրաժեշտ է հստակեցնել, որ խոսքը վերաբերում տվյալ հաշմանդամություն ունեցող անձի համար ընտրված անձնական օգնականի ծառայության վերաբերյալ որոշումների կայացմանը:
	 Ընդունվել է։ Հավելվածի 22-րդ կետի 3-րդ ենթակետում «մասնակցելու» բառից հետո լրացվել են «իր համար ընտրված» բառերը։

	15. Հավելվածի 21-րդ (ներկայիս՝ 22-րդ) կետի 4-րդ ենթակետի ձևակերպումից ստացում է, որ որոշակի հմտությունների ուսուցանումն իրականացնում է հաշմանդամություն ունեցող անձը, ինչն անհասկանալի է:
	Խոսքը վերաբերում է անձի որոշակի առանձնահատկություններից ելնելով հմտությունների ձևավորմանը։ Այսինքն, բացի այն, որ անձնական օգնականը անկախ կյանքի կենտրոնի կողմից կվերապատրաստվի, կստանա համապատասխան վկայական, այնուամենայնիվ, կան որոշ գործողություններ, որոնց վերաբերյալ անձն ինքը կսովորեցնի իր հետ աշխատող օգնականին։ 

	16. Հավելվածի 23-րդ (ներկայիս՝ 24-րդ) կետի 5-րդ և 7-րդ ենթակետերն անհրաժեշտ է միավորել:
	Ընդունվել է։

	17. Հավելվածով սահմանվող պայմանագիրն անհրաժեշտ է համապատասխա-
նեցնել օրենքի 21-րդ հոդվածի 4-րդ մասին և նախագծի ամբողջ տրամաբանությանը՝ բացառելով հակասությունները: Մասնավորապես.
	

	17.1. Ըստ օրենքի՝ ծառայությունը մատուցվում է անձնական օգնականի և
հաշմանդամություն ունեցող անձի միջև կնքված պայմանագրի հիման վրա: Սակայն պայմանագիրը կարող է լինել նաև եռակողմ:
Մինչդեռ պայմանագրի ձևը սահմանված է միայն եռակողմ դեպքերի համար: Առկա է նաև հակասություն նախագծի հավելվածի 19-րդ կետի միջև, որտեղ
սահմանվում է, որ պայմանագիրը կնքվում է 2 կողմերի միջև:
	Ընդունվել է։ Հակասությունը վերացնելու նպատակով հավելվածի 19-րդ կետը հանվել է, 3-րդ կետը խմբագրվել է, սահմանվել է եռակողմ պայմանագրի պահանջ։ Օրենքը չի պարտադրում բոլոր տարբերակներն ունենալ միանգամից՝ երկկողմ և եռակող պայմագրեր կնքելու առումով։ Ելնելով ներկայիս ռեսուրսներից և հնարավորություններից՝ նախագծով դիտարկվում է մեկ տարբերակ՝ անձնական օգնականի ծառայությունը մատուցել անկախ կյանքի կենտրոնների կողմից, որոնց ստեղծման ուղղությամբ տարվում են աշխատանքներ, քանի որ ներկայումս այլ հնարավորություններ չկան։ 

	17.2. Ըստ օրենքի՝ որպես պայամանագրի 3-րդ կողմ կարող են լինել անձնական
օգնականի ծառայություններ մատուցող պետական և համայնքային ոչ առևտրային կազմակերպությունները, հասարակական կազմակերպությունները: Մինչդեռ պայմանագրով որպես 3-րդ կողմ սահմանված է անկախ կյանքի կենտրոնը, որը պատկանում է աշխատանքի և սոցիալական հարցերի նախարարությանը:
	Տես եզրակացության 17.1-ին կետի հիմնավորումը։

	17.3. Պայմանագրի 2.2.9-րդ կետով սահմանվում է, որ անձնական օգնականը պարտավոր է միջոցներ ձեռնարկել անձնական օգնականի ծառայության տրամադրման համար անհրաժեշտ գիտելիքների և հմտությունների շարունակական զարգացման համար: Մինչդեռ անհասկանալի է, թե ինչպիսի միջոցների մասին է խոսքը և ում հաշվին պետք է այն իրականացվի:
	Ընդունվել է։ Պայմանգրի  2.2.9. կետը հանվել է։ Միաժամանակ, 26-րդ կետի 2-րդ ենթակետով անձնական օգնականի ծառայության տրամադրման համար անհրաժեշտ գիտելիքների և հմտությունների շարունակական զարգացման նպատակով կազմակերպվող վերապատրաստման դասընթացներին մասնակցությունը սահմանվել է որպես անձնական օգնականի իրավունք։  Վերապատրաստումները կնախատեսվեն անկախ կյանքի կենտրոնների համար նախատեսվող գործառույթների շրջանակում։

	17.4.  2.3.1-ին կետով ստացվում է, որ հաշմանդամություն ունեցող անձն ինքը պետք է իրականացնի որոշակի հմտությունների ուսուցում, ինչն անհասկանալի է:
	Տես եզրակացության 15-րդ կետի հիմնավորումը։

	17.5. 2.3.3-րդ կետով սահմանվում է, որ հաշմանդամություն ունեցող անձն իրավունք ունի կատարելու փոփոխություններ պայմանագրում կամ հրաժարվել դրա կատարումից: Մինչդեռ անհասկանալի է, թե ինչու նմանատիպ իրավունք սահմանված չէ անձնական օգնականի համար:
	Չի ընդունվել։ Անձնական օգնականը օրենսդրությամբ սահմանված կարգով աշխատանքի նշանակված անձ է, ով պարտավոր է իրականացնել օրենսդրությամբ իրեն վերապահված գործառույթները։

	17.6.  2.5.1-ին կետով սահմանվում է, որ պատվիրատուն (պայմանագրի 3-րդ կողմը)
իրավունք ունի հաշմանդամություն ունեցող անձին, ի թիվս այլ ծառայությունների, մատուցելու անձնական օգնականի ծառայություն: Նմանատիպ ձևակերպումն անհասկանալի է, քանի որ պայմանագիրն արդեն իսկ ենթադրում է անձնական օգնականի առկայություն:
	Ընդունվել է։ 2.5.1-ին կետից «անձնական օգնականի» բառերը հանվել են։

	17.7.  2.6.4-րդ կետով սահմանվում է, որ պատվիրատուն պարտավոր է վճարել
անձնական օգնականին՝ կատարված ծառայության դիմաց: Մինչդեռ նախագծով սահմանված չէ, թե ինչ գումարի մասին է խոսքը, ինչ ժամկետով է վճարվելու, ինչ ձևով է վճարվելու:
	Ընդունվել է։ Հաշվարկը կցվում է։

	17.8. Վերանայման կարիք ունեն պայմանագրի 4-րդ գլխով սահմանված ֆորս-
մաժորային իրավիճակները:
	Ընդունվել է։ Պայմանագրի 4.1. կետը խմբագրվել է, հանվել են «ռազմական և արտակարգ դրություն հայտարարելը, քաղաքական հուզումները, հաղորդակցության միջոցների աշխատանքի դադարեցումը» բառերը։

	17.9. 5.2-րդ կետում սահմանվում է, որ պայմանագիրը կնքվում է 3 օրինակից:
Խնդրում եմ ուշադրություն դարձնել եզրակացության 12-րդ, 17.1-ին կետերով արված դիտարկումներին:
	Ընդունվել է։ Տես եզրակացության 12-րդ, 17.1-ին կետերի վերաբերյալ տրված հիմնավորումները։

	17.10. 5.3-րդ կետով սահմանվում է, որ պայմանագիրը կարող է լուծվել կողմերի
փոխադարձ համաձայնությամբ: Ձևակերպումն անհրաժեշտ է համապատասխանեցնել 3.2-րդ կետով սահմանված կարգավորմանը:
	Ընդունվել է։ 5.3-րդ կետը հանվել է։

	17.11. Բյուջեում եկամուտների և ծախսերի էական ավելացման կամ նվազեցման
մասին տեղեկանքում նշված է, որ նախագծի ընդունման կապակցությամբ պետական կամ տեղական ինքնակառավարման մարմնի բյուջեում  ծախսերի և եկամուտների  էական ավելացում կամ նվազեցում  չի նախատեսվում: Նշվածն ակնհայտորեն վերնայման կարիք ունի, քանի որ անձնական օգնականի ծառայությունն ինքնին վճարովի ծառայություն է:
	Ընդունվել է։ Բյուջեում եկամուտների և ծախսերի էական ավելացման կամ նվազեցման մասին տեղեկանքը վերանայվել է, կցվում է նաև համապատասխան հաշվարկը։ 

	1.1. Լրացուցիչ հիմնավորման կարիք ունի որոշման ուժի մեջ մտնելու ժամկետը:
	Որոշման ուժի մեջ մտնելու ժամկետը նախատեսվել է 2024 թ․ հունվարի մեկը, հաշվի առնելով այն հանգամանքը, որ դեռևս աշխատանքներ են տարվում անկախ կյանքի կենտրոնների ստեղծման ուղղությամբ։ Մասնավորապես 2022 թ․ նախատեսվում է ձեռք բերել 1 կենտրոն, 2022-2023 թվականներին կիրականացվեն աշխատանքներ կահավորման, սարքավորումներով ապահովման և աշխատակազմի ձևավորման ուղղությամբ։ 2024 թվականից ծառայությունը կգործի ամբողջությամբ։

	Իրավաբանական վարչություն
	

	1. Նախագծով հաստատվող հավելվածի 2-րդ կետի 2-րդ ենթակետով բխում է, որ հաշմանդամություն ունեցող անձանց (…) համապատասխան ծառայությունները մատուցվելու են անկախ կյանքի կենտրոնների կողմից, սակայն նախագծի կարգավորումներից պարզ չէ, թե այդ կենտրոնները իրենցից ինչ են ենթադրում և որ մարմնի համակարգման ներքո են գործելու:
	Ընդունվել է։ Խմբագրվել է «անկախ կյանքի կենտրոն» հասկացությունը, հավելվածի 10-րդ կետում հստակեցվել է անկախ կյանքի կենտրոնի կազմակերպաիրավական կարգավիճակը։

	2. Հավելվածի 3-րդ կետով հաստատվում է անձնական օգնականի ծառայության մատուցման պայմանագրի օրինակելի ձևը: Մինչդեռ հարկ է նշել, որ «Հաշմանդամություն ունեցող անձանց իրավունքների մասին» ՀՀ օրենքի 21-րդ հոդվածի 4-րդ մասի համաձայն՝ կառավարությունը սահմանում է անձնական օգնականի ծառայություն տրամադրելու կարգը և պայմանները: Հաշվի առնելով նշված օրենքի դրույթը՝ առաջարկում ենք սույն որոշման շրջանակներում չհաստատել պայմանագրի օրինակելի ձևը:
	Ընդունվել է։ Պայմանագրի օրինակելի ձևը նախագծից հանվել է։ 

	3. Հավելվածի 12-րդ (ներկայիս՝ 13-րդ) կետի համաձայն՝ կարգի 10-11-րդ (11-12) կետերով նախատեսված պահանջներին բավարարող անձանց համար կարող են լրացուցիչ պահանջներ սահմանվել անկախ կյանքի կենտրոնների կողմից: Մինչդեռ հարկ է նկատի ունենալ, որ առաջարկվող կարգավորումը չի համապատասխանում իրավական որոշակիության սկզբունքին, քանզի պարզ չէ, թե ինչ լրացուցիչ պահանջներ կարող են սահմանվել համապատասխան կենտրոնների կողմից:
	Ընդունվել է։ Հավելվածի 13-րդ կետում «ինչպես նաև անկախ կյանքի կենտրոնների կողմից սահմանված լրացուցիչ պահանջներին,» բառերը հանվել են։

	4. Հավելվածի 3-րդ կետի համաձայն՝ անձնական օգնականի ծառայությունը մատուցվում է պայմանագրի հիմա՝ ՀՀ պետական բյուջեով նախատեսված միջոցների և օրենքով չարգելված ալ աղբյուրների հաշվին: Սակայն նախագծի հետագա կարգավորումներում ամրագրված չեն դրույթներ անձնական օգնականի վարձատրության  չափի և կարգի վերաբերյալ:
	Ընդունվել է։ Հաշվարկը կցվում է։ 

	Կարգավորման ազդեցության գնահատման վարչություն
	

	1. Նախագծի 1-ին կետով հաստատված հավելվածի (այսուհետ՝ Հավելված) 17-րդ կետի համաձայն՝ անձնական օգնական ունենալու համար հաշմանդամություն ունեցող անձը (նրա օրինական ներկայացուցիչը) դիմում է անկախ կյանքի կենտրոն` ներկայացնելով ծառայությունների անհատական ծրագիրը և հաշմանդամություն ունեցող անձի պահանջները՝ համաձայն սույն կարգի 15-րդ և 16-րդ կետերի: Միևնույն ժամանակ, հաշմանդամություն ունեցող անձի՝ անկախ կյանքի կենտրոն դիմելու ընթացակարգը ամբողջությամբ նկարագրված չէ, օրինակ, սահմանված չեն՝ դիմելու եղանակը, դիմումին կից փաստաթղթերի ցանկը, դիմելու և պատասխանը ստանալու, ինչպես նաև պայմանագիրը կնքելու ժամկետները և այլն:
	Ընդունվել է։ Հավելվածի 19-20-րդ կետում սահմանվել են դիմումի ներկայացման եղանակները, անհրաժեշտ փաստաթղթերը, պայմանագրի կնքման ժամկետները։  

	2. Հավելվածի  17-րդ կետի համաձայն՝ անձնական օգնականն ընտրվում է անկախ կյանքի կենտրոնի կողմից առաջարկված թեկնածուների ցանկից: Եթե առկա են օրենսդրական ակտեր, որոնք կարգավորում են անկախ կյանքի կենտրոնների կողմից անձնական օգնականների ընտրության ընթացակարգը, ապա անհրաժեշտ ենք համարում հղում կատարել այդ ակտերին: Հակառակ դեպքում՝ այն անհրաժեշտ է ներկայացնել սույն որոշմամբ, հստակեցնելով գործընթացի պայմանները, պահանջները, ժամկետները և այլ մանրամասները: 
	Ընդունվել է։ Առաջարկվող պահանջները սահմանվել են հավելվածի 20-րդ կետում։

	   Փոխվարչապետ Մ. Գրիգորյանի գրասենյակ
	

	Նախագծի հետ կապված առկա են հայեցակարգային մակարդակում ու ընտրված մոդելի հետ կապված սկզբունքային անհամաձայնություններ ու տարընկալումներ, օրինակ՝ ինչ հիմնավորմամբ ու տրամաբանությամբ է նման ծառայությունը պետության կողմից ապահովվում, ինչպես է սա համադրվում նույնաբովանդակ մյուս սոցիալական ծառայությունների հետ և այլն: Այսինքն, կարծում ենք, կարիք կա նախևառաջ համապարփակ տեսանկյունից դիտարկել թիրախ խմբին տարբեր մոդելների շրջանակներում մատուցվող ծառայությունները, այդ տեսանկյունից ընդհանրական մոտեցումներ ձևակերպել, թե ինչ մոդելով պետք է մատուցվի ծառայությունը /պետություն, պետություն-մասնավոր, մասնավոր/, ինչ ֆինանսավորման մեխանիզմ է դա ենթադրում, ինչպիսի կառավարման մոդել է դա ենթադրում և այլն:
Եզրակացություն
Վերը նշված դիտարկումների տրամաբանությամբ՝ նախագծի կոնկրետ բովանդակության ու կարգավորումների վերաբերյալ կարծիք հնարավոր չէ հայտնել, քանի դեռ հայեցակարգային մակարդակում առկա է լրացուցիչ հիմնավորումների ու տարընկալումների համահարթեցման անհրաժշտություն:
	Ընդունվել է։ Նախագիծը և հավելվածը խմբագրվել են՝ սահմանվել են թիրախ խմբերը, նկարագրվել են գործընթացի մանրամասները։

	Փոխվարչապետ Հ. Մաթևոսյանի գրասենյակ
	

	Առաջարկում եմ տալ բացասական դիրքորոշում

	

	1. Առաջարկում ենք նախագծի հավելվածի 2-րդ գլխով սահմանված նպատակները  համապատասխանեցնել Պայմանագրի 1-ին գլխով սահմանված «անձնական օգնականի» պարտավորություններին։
	 Չի ընդունվել։ Նպատակը չի կարող նույնականացվել պարտավորությունների հետ։ 

	2. Առաջարկում ենք Նախագծի հավելվածի 2-րդ կետի 2-րդ ենթակետով շարադրված «անկախ կյանքի կենտրոն» հասկացության կազմակերպաիրավական տեսակի հստակ սահմանում տալ, որը կհստակեցնի Պայմանագրի օրինակելի ձևում տրված ձևակերպումը, այն է՝ «Հայաստանի Հանրապետության աշխատանքի և սոցիալական հարցերի նախարարության անկախ կյանքի կենտրոն», ինչպես նաև անհրաժեշտ է հասկանալի, թե որտեղից է ֆինանսավորվելու այդ կազմակերպությունը։


	Ընդունվել է։ Հավելվածի 3-րդ կետով սահմանվել է, որ անձնական օգնականի ծառայությունը մատուցվում է Հայաստանի Հանրապետության պետական բյուջեով նախատեսված միջոցների հաշվին: Խմբագրվել է «անկախ կյանքի կենտրոն» հասկացությունը, հավելվածի 10-րդ կետում հստակեցվել է անկախ կյանքի կենտրոնի կազմակերպաիրավական կարգավիճակը։ 

	3. Նախագծի 10-րդ կետում առաջարկում ենք ավելացնել անհրաժեշտ հմտությունների ցանկ կամ մասնավորեցնել, թե ինչ հմտություններ են անհրաժեշտ անձին «անկախ կյանքի կենտրոնների» կողմից գիտելիքների և հմտությունների տիրապետումը հավաստող վկայական ստանալու համար։
	Ընդունվել է մասնակի։ Հավելվածի 11-րդ կետը լրացվել է այն բովանդակությամբ, որ համապատասխան վկայականը կտրվի անկախ կյանքի կենտրոնների կողմից իրականացվող վերապատրաստումների և թեստավորման արդյունքներով՝ հաշվի առնելով, որ դրանք մասնագիտական հմտություններ են և սույն կարգով կարգավորման առարկա չեն։

	4. Անհրաժեշտ է նշել կարգի 13-րդ դրույթով սահմանված ենթակետերը՝ արդյոք տարածվում են կարգի 10-րդ (ներկայիս՝ 11-րդ) կետի վրա։
	Տարածվում են։

	5. Առաջարկում ենք տարբերակել պայմանագրի տեսակները և կողմերի իրավունքները և պարտականությունները՝ ըստ շահառուի կարիքների գնահատման կամ հաշմանդամության կարգի։
	Չի ընդունվել։ Հաշմանդամություն ունեցող անձի կարիքները բազմազան են, միայն մի տեսակի հաշմանդամությունը, օրինակ, տեսողական, չի նշանակում, որ նա այլ կարիքներ չունի՝ տեղաշարժման, հաղորդակցման և այլն։ Տարբեր աստիճանի ծանրությամբ հաշմանդամություն ունեցող անձինք կարող են ունենալ նույն  կարիքները և հակառակը։

	6. Նախագծում բացակայում է ծառայությունների մատուցման դիմաց «անձնական օգնականին» տրամադրվելիք ֆինանսական միջոցների չափը և ֆինանսավորման աղբյուրը։ 
	Ընդունվել է։ Հավելվածի 3-րդ կետով սահմանվել է, որ անձնական օգնականի ծառայությունը մատուցվում է Հայաստանի Հանրապետության պետական բյուջեով նախատեսված միջոցների հաշվին: Հաշվարկը կցվում է։

	7. Նախագծի 5-րդ գլխում առաջարկում ենք ավելացնել անձնական օգնականի ծառայություն մատուցողի  իրավունքները, որոնք բացակայում են:
	Ընդունվել է։ Հավելվածը լրացվել է 26-րդ կետով, որտեղ սահմանվել են անձնական օգնականի ծառայություն մատուցողի իրավունքները: 

	8. e_draft
	Ամփոփաթերթը կցվում է:



